En Purumeru a Sulat ni Pablo ten
TAGA-TESALONICA HIDI

Paliwanag Tungkul ten Libru

En Tesalonica ay essa a siyudad ti Macedonia,
a prubinsiya ti Roma. Nangtatag haud ti Pablo
tl essa a simbaan kdggubwat na ti Filipos. Awan
nagnalay ay kinontra siya nen sangan a Judio a
nainggit ten tagumpay na ten pangngaral na ten
Hentil hidi. Kaya napilitan siya a lumakad haud
sakay ummangay ti Berea. Nabareta na kanni
Timoteo a kaguman na a tagapagserbi en tungkul
ten kalagayan nen simbaan ti Tesalonica.

En paksa ni sulatid a iyad ay tanni pabegsakkan
en isip nen Cristiano hidi haud sakay atdenan hidi
tl ruway a katiyakan ten biyag di. Nagpasala-
mat ti Pablo gapu nabareta na en tungkul ten
pannampalataya di sakay pagmahal. Impaala-ala
na dikodi en kakkabiyag na dikona kakaguman di
palla siya, sakay tindbbig na en katanungan hidi
nen kakkapatkaka tungkul ten kassoli ni Cristo. En
essa beman a mannampalataya a natay bagu sumoli
ti Cristo ay makatanggap bi ti biyag a awan ti
katapusan? Nikan a soli ti Cristo? Pinayuwan
hidi ni Pablo a magtulos-tulos a magsumikap a
mapayapa mentras a maguray hidi ten kassoli ni
Cristo a ruway.

Lasannen Libru

Sapul 1:1

Pasalamat sakay pagpuri 1:2-3:13

Paala-ala tungkul ten ugali a Cristiano 4:1-12

Bilin hidi tungkul ten kaddemat ni Cristo 4:13-
5:11

Pangkatapusan hidi a payu 5:12-22

Pangdimudyan a bilin 5:23-28

1lyad a sulat ay gubwat kdnde Pablo, Silas, sakay
Timoteo.

Para ten simbaan ti Tesalonica, en pinili hidi
nen Diyos Ama sakay nen Panginoon a ti Jesu-
Cristo.

Magkahud kam nakuwan ti pagpapala sakay
kapayapaan a gubwat ten Diyos.

En Kdkkabiyag sakay Pdnnampalataya nen Taga-
Tesalonica hidi

2 Pirmi kami a magpasalamat ten Diyos gapu
dikomoy a atanan, sakay pirmi mi kam a idasal.

3 Gapu kada a magdasal kami ay banggitan mi
ten Diyos a Ama tam en gamet hidi a bunga nen
pannampalataya moy. Kona ten pdghirap gapu ten
pagmahal moy sakay en matatag a pag-asa moy ten
Panginoon tam a ti Jesu-Cristo.

4Kdakkapatkaka mi hidi, tukoy mi a pinili kam nen
Diyos a magin tolay na.

5 Impahayag mi dikomoy en Maganda a Bareta
bakan a ten upos la, nan ten pamamag-itan nen
kapangyariyan sakay nen Banal a Ispiritu a tehud
a buu a tiwala. Sakay netan moy ni konya kami
a nabiyag a kaguman moy, ginamet mi iyad para
ten kapiyyaan moy.

6 Dikona a tinanggap moy en Maganda a Bareta
ay inarig moy en halimbawa mi sakay en hal-
imbawa nen Panginoon. Nagdanas kam ti hi-
rap peru indtdenan kam nen Banal a Ispiritu ti
kasayaan.

7 Kaya nagin halimbawa kam ten kdkkapatkaka
tam hidi kdnni Cristo ti Macedonia sakay ti Acaya.

8 Gapu bakan la a en toldu tungkul ten Pangi-
noon en kummalat ti Macedonia sakay ti Acaya,
nan en bareta a tungkul ten padnnampalataya moy
ten Diyos ay kummalat ten atanan a lugar, kaya
awan dan kailangan a magupusak pa tungkul ti
iyad a bagay.

9 Atanan nen tolay hidi haud ay makapéangkagi
ni konya moy kami a tinanggap, sakay ni konya
moy a inadaggan en pdgsamba moy ten diyos-
diyosan hidi tdnni magserbi kam ten tatarudan
sakay biyag a Diyos,

10 sakay en pagguray moy ten Anak na a ti Jesus
a gubwat dilanget. Biniyag siya a ruway nen
Diyos sakay iligtas na kitam ten parusa nen Diyos
kaddemat nen aldew nen paghatul.

2

En Pdgserbi ni Pablo ti Tesalonica

1 Kakkapatkaka mi hidi, sikam ddn bi a mismu
en makatukoy a en pagbisita mi dikomoy ay awan
nasayang.

2 Tukoy moy a immemenos di kami sakay inin-
sultu ti Filipos. Peru maski ni makpal a had-
lang ay inatdenan kami nen Diyos ti begsak isip

a mangpahayag dikomoy ten Maganda a Bareta a
gubwat dikona.

3 Mangaral kami dikomoy bakdn a téanni
tolduwan kam ti liwat, gapu ten madukas a
kagustuwan, oni balak a dayadan mi kam.

4Nan, ginustu nen Diyos a ipagkatiwala dikomi
en Maganda a Bareta. Magtoldu kami bakan a
para pasayaan en tolay nan tanni pasayaan en
Diyos a makatukoy ten isip tam.

5 Tukoy moy bi a en pdgtoldu mi dikomoy ay
bakan a ten pamamag-itan nen magkaganda la a
paggupos, en pagtoldu mi ay awan tilihim a kasaki-
man, tukoy iyad nen Diyos.

6 Awan kami naghangad ten papuri nen deya-
man, oni maski sikam.

7Bilang apostol ni Cristo ay tehud kami a kara-
patan a magagid ti tulung dikomoy. Peru nagin
mabait kami dikomoy a kona ten essa a ina a
magalaga ten anak na hidi.

8 Gapu ten dikdl a pdgmahal mi dikomoy ay
bakan la a en Maganda a Bareta a gubwat ten
Diyos en inyatad mi dikomoy nan handa kami a
mang-atad pati en biyag mi.

9 Kakkapatkaka mi hidi, siguradu a matandaan
moy palla ni konya kami a nagtarabahu a aldew
ay ti gibi tdnni awan kami magin pahirap dikomoy
mentras a ipangaral mi dikomoy en Maganda a
Bareta a gubwat ten Diyos.

10 Sikam sakay en Diyos en tistigu mi, ni konya
kami a nagin malinis, matapat, sakay awan
ti kapintasan ten pdkpdggagum mi dikomoy a
mannampalataya hidi.

11 Tukoy moy a ginamet mi en atanan a bagay a
para dikomoy a kona ten dapat a gamitan nen essa
a ama ten anak na hidi.

12Pinabegsak mi kam, pinarapara mi kam sakay
pirmi a kagiyan a mabiyag kam a makasaya ten
Diyos a nangdulaw dikomoy para makbahagi para
ten kahariyan na sakay kaluwalhatian na.

13 Gapu dikona a impangaral mi dikomoy en
upos na ay tinanggap moy a bilang tunay a upos
nen Diyos bakan a upos la ni tolay. Sakay nadid ay
ketan dan ten biyag moy a mannampalataya hidi.

14 Kéakkapatkaka mi hidi, en nangyari dikomoy
ay kona ten nangyari ten mannampalataya hidi ti
Judea, ten mannampalataya hidi kdnni Cristo Jesus.
Inusig kam nen kabanuwan moy hidi, kona bi ten
taga-Judea hidi a inusig nen kaparehu di a Judio.

15Hidi iyad a Judio en nangbunu ten Panginoon
a ti Jesus sakay ten propeta hidi. Hidi bi en nan-
gusig dikomi. Sasala hidinen Diyos, sakay kadima
hidi nen atanan a tolay.

16 Gustu di kami a hadlangan ten pagtoldu mi
ten Hentil hidi ten mensahi a makapangligtas
dikodi. Subra dan en kadukdssan di, kaya nadid ay
naranasan di dan en iyamut nen Diyos dikodi.

Gustu ni Pablo a Bisitadn hidi a Ruway

17 Kékkapatkaka mi hidi, dikona a neadeyu kami
ti sabadit dikomoy ay tunay en ammaw mi. Nead-
eyu ngani en baggi mi, peru en isip mi ay awan.

18 Gustu mi a makaangay haan a ruway. Peru
pirmi kami a hadlangan ni Satanas.

19 Ten kassoli a ruway nen Panginoon a ti Jesus
ay awan ti agum a makapangatad dikomi ti pag-
asa, kasayaan sakay kurona nan sikam.

20 Sikam ngani karangalan miyid sakay
kasayaan.

INadid, dikona awan kami ddn makatiis ay mas
ginustu mi a magwarak ti Atenas.

2 Sakay pinaangay mi haan ti Timoteo a
kapatkaka tam a kaguman mi a magserbi ten
Diyos, ten pangngaral ten Maganda a Bareta
tungkul kanni Cristo. Pinaangay mi siya haan
tdnni patatagan na sakay pabegsdkkan en
pannampalataya moy.

3 Ni magkakonahud ay awan manghina en
deyaman dikomoy gapu ten paggusig hidi. Tukoy
moy a en pdaggusig ay bahagi nen kaluuban nen
Diyos para dikotam.

4Ten dikona ked kami palla hadn ay ingkdakkagi
mi dan dikomoy a mausig kitam. Kaya kona ten
tukoy moy, ay kona ngani haud en nangyari.

> Kaya dikona a awan ku dan matiis ay pinaan-
gay ku haan ti Timoteo tadnni matukuyan en
kalagayan nen padnnampalataya moy. Nakuwan
ay awan kam naloku nen diyablo tdnni awan
mawanan ti kuwenta en atanan a naghirapan mi.

6 Nadid dikona a nakasoli ddn haddi ti Tim-
oteo ay maganda en imbareta na tungkul ten
pannampalataya sakay pagmahal moy. Imbareta na
bi dikomi a pirmi moy kami a maala-ala sakay
maammaw kamon dikomi a kona ten padggammaw
mi dikomoy.

7 Kakkapatkaka mi hidi, gapu ten pdnnampalataya
moy kanni Cristo ay naparapara kami maski ni
makpal kami a kabalisaan sakay kahirapan.

8Sakay nagkahud kami ti dikal a kasayaan, gapu
nanatili kam ten Panginoon.

9 Konya mi wad a mapasalamatan ti hustu en
Diyos gapu ten kasayaan mi dikomoy?

10Tdaddasal mi ti hustu aldew ay ti gibi a magketa
kitam a ruway sakay mapabegsak mi kam ten
pannampalataya moy.

11 Ipakultad nakuwan nen Diyos a Ama tam
sakay nen Panginoon tam a ti Jesu-Cristo a
makaangay kami haan.

12 palaguwan pa nakuwan nen Panginoon en
pagmahalan moy ten balang essa sakay ten atanan
a tolay, a kona ten pagmahal mi dikomoy.

13 Pabegsakkan na en isip moy tdnni man-
atili kam a banal sakay awan ti kapintasan ten
atubengan nen Diyos sakay Ama tam hanggan ten
kaddemat a ruway nen Panginoon tam a ti Jesus,
kaguman na en tolay na hidi.

4

En Biyag a Makasaya ten Diyos

1 Kaya, kakkapatkaka mi hidi, gapu ked kamon
ten Panginoon a ti Jesus, ipdkpagguron mi dikomoy
amabiyag kam a ayun ten intoldu mi gapu iyan en
makasaya ten Diyos. Nabiyag kamon ti kona haud
peru lalu moy pa a palaguwan.

2 Tukoy moy ddn en toldu hidi a inyatdd mi
dikomoy a gubwat ten Panginoon a ti Jesus.

3 Kagustuwan nen Diyos a magin banal kam
sakay umadeyu kam ten atanan a kalasi ni kaha-
layan.

4 Dapatid dikomoy a lallaki hidi ay magin banal
kam sakay marangal a makpaggagum ten kabinga
moy.

5 Dyan kam magpaalipin ten kagustuwan nen
baggi a kona ten gaggamitdn nen Hentil hidi.

6 Tdnni awan moy paggamitan ti madukds oni
pagsamantalaan en kaparehu moy a Cristiano.
Kinagi mi dan iyad dikomoy tenhud, sakay mahig-
pit mi kam a indtdenan ti babala a parusaan nen
Panginoon en maggamet hidi ti kona haud a

kadukassan. _ ) _ _
7 Dinulaw kitam nen Diyos tdnni mabiyag ti

kabanalan bakan a ti kahalayan.

8 Kaya, ni deyaman en awan sumunud ti
tolduwid a iyad ay bakan a ten tolay siya a sum-
muway nan ten Diyos a mangatad dikomoy ten
Banal na a Ispiritu.

9 Awan dan kailangan a isulat mi pa diko-
moy en tungkul ten padgmahal a dapat a ipeta ten
kakkapatkaka hidi ti pdnnampalataya gapu intoldu
dan dikomoy nen Diyos ni konya kam a magma-
halan.

10 Sakay iydd dén ngani i gdggamitdn moyid
ten kdakkapatkaka hidi ti buu a Macedonia.
Konapamanhud, ipakpagguron mi padi dikomoy
kakkapatkaka a dagdagan moy pa i pagmahal
moyen.

11 Pilitdn moy a mabiyag ti tahimik sakay pos-
pusan moy en sadi-sadili moy a gamet. Sakay
magtarabahu kam tanni mabiyag kam a kona ten

intoldu mi dikomoy.

12Ni magkakonahud ay igalang kam nen awan
hidi ménnampalataya sakay awan kam a umasa ten
agum a tolay para ten kabiyagan moy.

En Kdddemat a Ruway nen Panginoon

13 Kakkapatkaka mi hidi, gustu mi a matukuyan
moy en tatarudan tungkul ten nagkatay dan hidi,
tanni awan kam malungkut a kona ten tolay hidi a
awan ti pag-asa.

14 Maniwala kitam a natay ti Jesus sakay
nabiyag a ruway, kaya maniwala kitam bi
a biyagan nen Diyos en atanan a ndgkatay a
mannampalataya Kanni Jesus tanni makaguman
na.

15 Saiddi en toldu nen Panginoon a itoldu mi
dikomoy: sikitam a biyag palla hidi ten kadddemat a
ruway nen Panginoon, ay awan dumipalongu ten
ndgkatay dan hidi.

16 Ti aldiwid a iyud ay kasabay nen mabegsak
a utus nen boses nen arkanghel, sakay en tannug
nen trumpeta nen Diyos, ay dumibdabbi en Pangi-
noon a gubwat dilanget. Sakay en nagkatay hidi a
mannampalataya kdnni Cristo ay biyagan pa,

17 kéttapos, ay sikitam a biyag palla ay iyangay
ten panganurin a kaguman en biniyag hidi tanni
tumagbu ten Panginoon. Sakay makaguman ta-
mon en Panginoon a awan ti katapusan.

18 Kaya ngani, pabegsakkdn moy en isip nen
balang essa ten pamamag-itan ni adalid a hidi
iyad.

S

Magin Handa ten Kaddemdt nen Panginoon

1 Kakkapatkaka ku hidi, awan ku dan kailangan a
isulat pa dikomoy ni nikan a mangyariibagayid a
hidi iyad.

2 Gapu tukoy moy ddn a en Aldew a kaddemat
nen Panginoon ay kona ten kaddemat nen
magtakaw ti gibi.

3Nikagiyan nen tolay hidi a, “Tahimik sakay lig-
tas,” ay bigla a dumemat en kapahamakan. Awan
hidi makaiwas gapu en kdddemat ni iyad ay kona
ten kassumpung nen pagbati nen babbi a magenak.

4 Peru sikam a kdkkapatkaka mi hidi ay awan
kam magyan ten kadiklamman. Kaya awan kam
maraknid ti Aldiwid a iyud a dumemat a kuman a
magtakaw.

>Sikam a atanan ay kaguman ten demlag sakay
ten aldew, bakan a ten gibi oni diklam.

6 Kaya kailangan tam a pirmi a lukag, pirmi a
nakahanda, sakay malinaw ti isip bakadn a kona
ten agum a tidug.

7Ti gibi ay kattidug ni tolay, sakay ti gibi bi ay
paglasing ni tolay.

8 Peru gapu kaguman kitamon ten aldew, ay
dapat a magin malinaw en isip tam. Isulot tam en
baluti nen pannampalataya sakay pagmahal, sakay
en helmet nen pag-asa ten pagligtas a gamitan nen
Diyos dikotam.

9 Awan kitam pinili nen Diyos tdnni parusaan,
nan tanni iligtas na ten pamamag-itan nen Pangi-
noon tam a ti Jesu-Cristo.

10 Natay siya para dikotam tanni mabiyag kitam
a kaguman na, biyag kitam man oni patay ten
kassoli na a ruway.

11 Kaya pabegsakkdn moy en isip nen balang
essa, sakay magtulungan kam a kona ti gaggamitan
moyen nadid.

En Dimudyan a Bilin sakay Pdgbati

12 Kakkapatkaka mi hidi, mdakkekagbi kami diko-
moy a igalang moy en magpakahirap hidi diko-
moy sakay magtoldu dikomoy ten kakkabiyag a ma-
sunurin ten Panginoon.

131galang moy hidi ti hustu sakay pakamahalan
gapu ten kattulung di dikomoy. Mabiyag kam a
mapayapa.

14 Kakkapatkaka mi hidi, mdékkekagbi kami
dikomoy a pagkagiyan moy en tamad hidi,
pabegsdkkan en magkahina hidi ti kaluuban,
tulungan en magkahina hidi sakay pagtiyagaan
moy en balang essa.

15 Dyan kam gumanti ten naggamet hidi diko-
moy ti madukas. Nan itulos moy a maggamet ti
maganda ten balang essa.

16 Magsaya kam a pirmi.

17Pirmi kam a magdasal,

18 sakay magpasalamat kam ten Diyos ten
atanan a pagkakataun, gapu iyad en kagustuwan
nen Diyos para dikomoy ten pakpagkaessa moy
kanni Cristo.

19 Dyan moy hadlangan en Banal a Ispiritu.

20 Dyan moy bali-awandn en pahayag a gubwat
ten Diyos.

21 Adalan moy ti hustu en atanan a bagay sakay
purondn moy en maganda.

22 Adeyuwan moy en atanan a madukas.

23 Pabanalan kam nakuwan nen Diyos a
mangngatdd ti kapayapaan. Sakay manatili
nakuwan a awan ti kapintasan en buu moy a
pagkatolay, en ispiritu, kaluluwa sakay baggi,
hanggan ten kassoli nen Panginoon tam a ti Jesu-

Cristo. ) ..
24 Tapat en nangdulaw dikomoy, gamitdn na

hidi iyad a bagay.
25 Kakkapatkaka mi hidi, idasal moy kami.
26 Batiydn moy en atanan a kdkkapatkaka kanni

Cristo.
27 Ipédkpagguron ku dikomoy ten ngaran nen

Panginoon a basaan i sulatid a iyad ten atanan a
kakkapatkaka tam hidi.

28 Pagpaladn kam nakuwan nen Panginoon tam
a ti Jesu-Cristo.

